
CA ̱CA CHEDIRUN SAN PA̱BLO,
DECHUHYE YAHN IHYAN
YAHNDENDIOHS CHE VATE

YE YA̱N FILIPOS
1 Nducoya̱ca nchuhn che ritahno ne Dihvo vo

Jesucristo, nedin yahn Dendiohs nchuhn, nduco
ihyan ndina̱n yahn ya ̱co ma ̱n, ihyan che redin ye
ntiyon ndiya ̱co ma̱n, che vate ne ya̱n Filipos ne, u
Pa ̱blonducoTimoteo, che redinnuhnntiyonyahn
Dihvo vo Jesucristo, dirun nuhn ca ̱ca cuh, dechuh
nuhnyahnne. 2Chida voDendiohsma ̱n, Dihvovo
Jesucristo ma̱n, din yahino ye nchuhn, din ye che
nda̱hca ̱ cuahtenan ne.

Reva̱h Pa̱blo ca̱va ihyan che ritahno ye Dihvo vo
Jesucristo

3 Queri a ̱ma yune che reneca ̱hcó nchuhn ne,
renecá ̱h nundihve cuahn Dendiohs. 4 Cuahn che
revá ̱h ne, numacuahn vedeyeno ricá Dendiohs
ca ̱va ne, 5 te, nde ro mena̱n nde meniyon, a ̱ma
rinan ne u che quechicá rahndudó ndudo ndah
yahn Dihvo vo Jesucristo. 6 A devano cua̱có
te Dendiohs, ihyan min che din ye che ndo ne
ihyan ra ne, quendi ye conan ye nchuhn nde
nda̱ ro che ndaconan chi tun Dihvo vo Jesucristo.
7Redin yahn che ntihyon yá̱n nducoya̱ca nchuhn
cuahn che revá ̱h, te a̱ma yahinó nchuhn yahn
che rinduco ne u na ̱n nducuahn che numacuahn
vedeyahino rete yuneDendiohs che rahno rí. Rin-
duco ne u cuahn che renún va ̱coya̱hnma ̱n, cuahn

che rahndudó ndudo ndah yahn Dihvo vo Jesu-
cristoma̱n, cuahncheráhnna ̱n intiyahn, ra̱hnnán
ndudo min ma̱n. 8 A ma̱n Dendiohs devano ye
che nduhca̱ che a ̱ma yahino Dihvo vo Jesucristo
nducoya̱co vo ne, tihca̱ a ̱ma yahinó nducoya̱ca
nchuhn. 9 Ricá Dendiohs che din ye che nu-
macuahn vededevano ma̱n, numacuahn ved-
erendedecadino che nda̱hca̱ ma̱n, tahque quendi
ne cuahtenan cuma ne vedeyahino, 10 ca ̱va che
tumacadino ne quendi ne dehtenduh che tahque
ndah, ne dave yavena̱n ne, hua chendihco ne
nunde cuahn che ndaconan chi Dihvo vo Jesu-
cristo. 11 Nduco tihca ̱ ne, conan Dihvo vo Jesu-
cristo nchuhn che runeca ̱de cuahtenan ne cuahn
da̱ma, ne ca̱va nchuhn ne, ndeva ihyan chena ̱hn
yavena̱n Dendiohs.

Ra̱hn Pa̱blo te vedeyeno yahn ye che quenan ye
iyehnse ne, che ritahno ye Dihvo vo Jesucristo

12Dihnó, cuedevano ne te nducuahn che rahno
rí ne, ndotenan che to nan na ̱n ntiyon yahn Di-
hvo vo Jesucristo ne, redin che tahque retuhn
ndudo ndah yahn ye. 13Nducoya̱ca sanda ̱do che
redin se cuda ̱do pala̱cio yahn emperador, nde
nducoya̱ca ihyan chena̱hn ne, a devano ye che
quenún va ̱coya̱hn, yahn che redín ntiyon yahn
Dihvo vo Jesucristo. 14Namin a yahn che quenún
va ̱coya̱hn ne, a nahn nducoya̱ca dihno vo ne,
ndotenan che dihya nun ino ye co ne, nde tahque
richahtino ye Dihvo vo Jesucristo, rahndudo ye
numa ino ye Ndudo yahn Dendiohs.

15 A devano nchuhn te na ̱hn dihno vo ne, rah-
ndudo ye ndudo ndah yahn Dihvo vo Jesucristo,

te nahn ye che cotuhn. Me na ̱hn se ne, ve se
ma ̱n, ca̱nda tin se ma̱n, 16ne rahndudo se te nahn
se che conahn vederendedecadino yahn ma̱n se.
Sa ̱hn chahn ne, o na ̱n o chende se, ne rendede-
cuan se ca ̱nda, te nahn se che tahque chuhríhn,
ndedecadinó ma̱n che quenún va ̱coya̱hn. 17 Ate
dihno vo chena̱hn ne, rahndudo ye, te yahino ye
u, ne retumacadino ye che cahnecun Dendiohs
che quenún va ̱coya̱hn ca ̱va che ca ̱hma nán ndudo
ndah yahn Dihvo vo Jesucristo. 18 Sa̱hn chahn ne,
andahre o na ̱n o chende se, ate hua dehve din
yahn, te nducote rahndudo se ndudo ndah yahn
Dihvo vo Jesucristo ne, ri yenó.
Nde tahque co yeno cá, 19 te nducote reva ̱h

nchuhn ca ̱váma̱n, rinan Vaco Dihvo vo Jesucristo
u ma̱n ne, a devanó te ndedevahn Dendiohs u
va ̱n nducuahn che rechuhríhn. 20 Tihca̱, te que-
nan inó che hua co cuihná̱n, ne cuahn da̱ma
quendí cuahndudó ndudo yahn Dihvo vo Jesu-
cristo numa inó. A conan cá iyehnse, o ca ̱hno
ihyan u, ate nahn quendí ca ̱hco ró che a̱ma yudo
vederihquentiyon yahn ye. 21 Che la ̱do yáhn,
numanahn che quenán iyehnse ne, che ritahnó
Dihvo vo Jesucristo, chemin che vedeyeno yáhn.
Me ndete che ca ̱hno ihyan u ne, tahque ndah ro
yáhn. 22Ndete che conan cá iyehnse ne, co quendí
cochihvé na ̱n ntiyon yahn Dihvo vo Jesucristo.
Nde hua devanó cha che tahque ndah che ca ̱cá
Dendiohs. 23Nde hua renta̱quinó cha che tahque
ndah. Che la ̱do yáhn ne, tahque ndah che cóh,
te tuhme ndeva Dihvo vo Jesucristo u. 24 Ate che
la ̱do yahn nchuhn ne, tahque nahn che conan
cá iyehnse, te tuhme co quendí conán nchuhn.



FILIPENSES 1:25 iv FILIPENSES 2:1

25 Nducote a devanó te chemin che tahque nahn
ne, vá vedeyeno che quendí conán ca ̱va che conán
nchuhn, ne numacuahn vedeyeno quendi ne co-
tahno ne Dihvo vo Jesucristo. 26 Ndaconán chí
quendihcheró nchuhn, ne a ̱mandeva ne yavena̱n
Dihvo vo Jesucristo che ndedevahn ye u.

27 Codin nchuhn cuande, ne runeca̱de cuahte-
nan ne, te nducote ritahno ne ndudo ndah yahn
Dihvo vo Jesucristo ne, tihca̱ redin yahn che din
ne. Nduco tihca̱ ne, a chí quendihcheró nchuhn,
o hua, ate náhn che, adecotino che quenán ne,
cadinó che a ̱ma cua̱n ndi no ne, a̱ma ndudo ri no
ne, riquendi ne numa ino ne rahndudo ne ndudo
ndah yahn Dihvo vo Jesucristo. 28 Hua din va ̱h
ne sa̱hn che rendihche ta̱n se nchuhn na ̱n ntiyon
min, te nduco chemin ne, rihnde ro te sa ̱hn chahn
ne, conda se, ne nchuhn ne, ndedevahn Dendiohs
nchuhn. 29 Tihca ̱, te a̱ma ndah ro yahn nchuhn,
rete yune Dendiohs che ndiyu dema ̱n che ritahno
ne Dihvo vo Jesucristo, ate namin che rechuhrihn
ne ca ̱va ye. 30Uvo ne, da ̱ma ri vo nduco vih, numa
ino vo redin vo ntiyon yahn Dihvo vo Jesucristo.
Nchuhn ne, a ndihche ne nduhca̱ che chuhríhn
na ̱n ntiyon yahn ye ro mena ̱n. Ma̱n ne, a devano
ne nduhca̱ che riquendí rechuhríhn.

2
Dihvo vo Jesucristo ne, chica ye vahchetero, ndo

ye nduhca̱ ihyan iyehnse
1 Ndete che ndichahtino nchuhn Dihvo vo Je-

sucristo ma̱n, ndete che numacuahn vedeyahino
reneca ̱h ya̱n ye chedave yahn ne ma̱n, ndete che
quenun Vaco ye nchuhn ma̱n, ndete che chenan

cuma ne vedeyahino ma ̱n, vedeva ̱hino ma ̱n ne,
2 tuhme codin nun ino ne, nda̱hca̱ cuahtenan a ̱ma
ta̱ma ne ma̱n, a ̱ma no vederendedecadino cuaht-
enan cuma ne nduco vih ma̱n, a̱ma no ndudo co
ne nduco vihma̱n, codin yahino a ̱ma ta̱ma ne vih
ma ̱n, ca ̱va che nde tahque co yenó ca̱va ne. 3Na̱n
nducuahn che redin nchuhn ne, hua din ya ̱de ne
ma ̱n, hua din ne nde a ̱ma na̱n dehtenduh ca ̱va
vedeyeno yahn ma ̱n ne ma ̱n. Tahque ndah ne
ne, cuenevahnecun a̱ma ta̱mane vih, hua nda̱hco
ndiya ne vih. 4Ndotenan che din vi ne ne, cuinan
a ̱ma ta̱ma ne vih.

5Cua cuande nchuhn yahn Dihvo vo Jesucristo,
cuiquendi ne yune yahn ye. 6 Ihyanmin ne, da̱ma
ye nduco Dendiohs. Ate hua quenda̱hna ̱n ye,
china̱n ye nduhca ̱ che ndina̱n Dendiohs. 7Tahque
ndah ne, nda̱hco ndiya ma̱n ye ihyan, ndo ye
nduhca̱ a ̱ma mozo, chihndeya̱n ye nduhca̱ che
rahteya̱n ihyan iyehnse. 8 Numacuahn ro che
quenan ye iyehnse ne, a ̱ma necun ye ma̱n, a ̱ma
dinahn ye ma̱n, nde chihco menda̱hn ye ihyan,
chih ye na ̱n cruz nduhca̱ che rih sa̱hn che chendi-
hco nunde rahte. 9 Chemin che chihco ndah Den-
diohs ihyan la ̱do ta̱h cua ̱co ye, ne ca ̱h ye veder-
ihquentiyon che tahque yudo ihyan, 10 ca ̱va che
nducoya̱ca nducondi ihyan, ihyan che chenan ye
vahchetero ma ̱n, ihyan che vate ye numachahte
iyehnse ma̱n ne, ndeva ye yavena̱n ye. 11Namin
ndevanducoya̱ca ihyanyavena̱nDendiohs Chida,
nevahnecun ye Dihvo vo Jesucristo, ne ca ̱hma ye
che a ihyanmin che Dihve ye.

Ihyan nunde ne, ra cuande ye nduhca̱ che
runeca ̱de vatechica ihyan che ritahno ye Dihvo vo

Jesucristo
12 Dihnó che yahinó nchuhn, nduhca̱ che di-

nahn nchuhn che chihquentiyón numacuahn ro
che quenán ya ̱n va ̱co ne ne, tahque nahn che
dinahn ne ma̱n che yahn quenán. Numacuahn
vedino vedenecun quendi ne codinahn ne veder-
ihquentiyon ndah yahn Dendiohs nde nda ̱ ro che
ndeva ye nchuhn. 13A ihyanmin che redin ye che
devano nchuhn dehtenduh che ndah che nahn ye
che din ne, ne rinan ye nchuhn che redinahn ne.

14 Nducuahn che redin ne ne, codin ne
numacuahn vedeyeno, hua quenan ca ca ̱hma
nunde ne, 15 ca ̱va che dave yavena ̱n ne na ̱n
nducoya̱ca ihyan, te da̱ya Dendiohs nchuhn, ne
nahn che runeca̱de cuahtechica ne, cua cuande
ihyan nunde. Nduhca̱ iyon che chenan na̱n ro che
diya ̱hn ro na ̱n che a ̱ma man ne, tihchan nchuhn
va ̱n ihyan nunde, 16 te numa ino ne riquendi ne
ritahno ne ndudo ndah yahn Dihvo vo Jesucristo
che din che ndevahn ihyan. Nduco tihca̱ ne, co
yenó ca ̱va nchuhn cuahn che ndaconan chi Dihvo
vo Jesucristo, te a devanó che hua chinda ntiyon
che dín che cahndudó ndudo yahn ye. 17Andahre
va che cóh na ̱n ntiyon min, ate hua dehve din
yahn, te a tihyon yuné nchuhn che chitahno ne
Dihvo vo Jesucristo, ne a̱ma co yenó. 18 Namin
nchuhn ne, conduco ne u, co yeno ne.

Timoteo nduco Epafrodito
19 Ndete che nahn Dihvo vo Jesucristo ne, nun

dechúh Timoteo, quendihchero se nchuhn, te
nahn cadinó ta̱ca ̱ chenan ne ca ̱va che co yenó.
20 Dechúh sa ̱hn min, te metah nde ta̱ma se

che ndedecadino se nduhca̱ che rendedecadinó,
cua̱hcora̱n se ca̱va nchuhn, 21 te nducoya̱ca sa ̱hn
chena̱hn ne, rendedecadino se ca ̱va che ndah
yahn ma ̱n se, nde hua ra ̱hcora̱n se ca ̱va ntiyon
yahn Dihvo vo Jesucristo. 22Nchuhn ne, a devano
ne nduhca̱ che richihve Timoteo, rinan se u na ̱n
ntiyon che rahndudó ndudo ndah yahn Dihvo vo
Jesucristo. Rinan se u nduhca̱ che rinan ihyan
indihte yahn ye. 23Chemin che va inó che dechúh
sa ̱hn ndeta̱hno cadinó ta̱ca ̱ cuhnde ca̱de yáhn.
24Quenan inó Dihvo vo Jesucristo che cuahnecun
yechenaminune, nunchíquendihcherónchuhn.

25 Ra̱hcó te namin va che dechúh dihno vo
Epafrodito che rinduco seu, rinanseuna ̱nntiyon.
Sa ̱hn min ne, a ma ̱n nchuhn dechuh ne sa ̱hn che
rinan se u na ̱n vedereta̱hn yáhn. 26 A ̱ma nahn
na ̱hn se, conan senduconchuhn. A̱manahnna ̱hn
se, te devano se che checadinonchuhn che chi cah
se, ne hua nahn se che co ra̱n ne ca ̱va se. 27Cua̱co
che a ̱ma chi cah se, a ura che coh se. Ate quenan
va ̱hino Dendiohs sa̱hn ma̱n, quenan va̱hino ye u
ma ̱n, din ye che ndoyahn se ca̱va che hua nde
tahque co rá̱n. 28 Ca̱va che metah ndedecadino
nchuhn ca ̱va se ne, chemin che tahque náhn che
na ̱hn se, ne co yeno ne, ndaconan ndihchero ne
sa ̱hn. Nduco tihca ̱ ne, nuhnde ma ̱n inó, co yenó.
29Nducote da̱ma ritahno vo nduco se Dihvo vo Je-
sucristo ne, cuenevahnecun ne sa̱hn numacuahn
vedeyeno. Codin yahino ne nducoya̱ca ihyan che
rihco menda̱hn ye ihyan, redin ye ntiyon yahn
Dihvo vo Jesucristo nduhca̱ che redin se. 30 Sa ̱hn
min ne, a ura che coh se na ̱n ntiyon yahn Dihvo
vo Jesucristo, chihco menda̱hn se sa ̱hn che rinan

se u, redinahn se ntiyon che dechuh ne sa̱hn.

3
Nahn che runeca̱de cuahtechico vo

1Dihnó, cuahte ne vedeyeno che ritahno ne Di-
hvo vo Jesucristo. U ne, hua renduh inó andahre
a dirún yahn ne a̱ma na ̱n no, te cochihve yahn ne.
2Cuihconchuhncuda ̱do, te a ̱maya̱hnsevatechica
se, redetohnan se na̱n ntiyon yahn Dihvo vo Jesu-
cristo. Sa ̱hn chahn ne, a nduhca̱ ya̱hna tihchan
se. Ndere reca ̱h rihn se ihyan, rihquentiyon
se che conan seña ihyan, ricuahn se che nduco
chemin ndevahn ye. 3 Cuihco nchuhn cuda ̱do, te
a uvo che a nedin yahn Dendiohs uvo, ndiyu sa ̱hn
chahn. A uvo che rendeva vo yavena̱n ye numa
ino vo. Yeno vo che a yahn Dihvo vo Jesucristo
uvo, ne hua ndichahtino vo che ndedevahn ma̱n
vo uvo. 4Ndete che ca ̱va dehtenduh che redin vo
ma ̱n, ta̱chan ihyan uvo ma̱n, che ndevahn vo ne,
tuhme u che tahque mena̱n vihca cochahtinó che
ndeváhn, ndiyu sa ̱hn chahn. 5Chihno nine ro che
chihndeyá ̱n ne, chaconahn ihyan seña u. U ne,
ihyan nación yahn Israel, nda ̱ta yahn Benjamín.
Ihyan deva̱co hebreo u nduhca̱ indihte yáhn. Na̱n
vederihquentiyon yahn Dendiohs ne, fariseo u.
6 A̱ma din cuda ̱dó vederihquentiyon min. Ro
mena ̱n ne, a ̱ma din tá̱n nduco ihyan che ritahno
ye Dihvo vo Jesucristo. A ̱ma dináhn vederihquen-
tiyon min, nde a ̱ma ihyan hua co ca ̱hma nunde
ye yáhn. 7 Nducuahn dehtenduh chemin chan
ne, a ̱ma rigonun chihve che la ̱do yáhn che ra̱hcó
ro mena̱n, ate chihcomá̱n nducuahn, chitahnó
Dihvo vo Jesucristo. 8 Va̱n nducuahn dehtenduh

che co nguahco yáhn ne, tahque rigonun chihve
che ritahnó Dihvo vo Jesucristo. A chihco va̱né
nducuahn dehtenduh, redin cuandé anduhneca̱
ndete che iya̱ca, ca ̱va che quendí yune yahn Di-
hvo vo Jesucristo, 9 ne nedin yahn ye u. Hua
richahtinó che ndeváhn nduco che dináhn ley che
dirunMoisés, tema̱n ne, nduco che ritahnó Dihvo
vo Jesucristo ne, nedin yahn Dendiohs u nduhca̱
che redin yahn ye nducoya̱ca ihyan che ritahno
ye. 10 A̱ma yudo vederihquentiyon yahn Dihvo
vo Jesucristo che ntuche ye va ̱n tena̱hn. Nahn
quendí yune yahn ye, conan cumá vederihquen-
tiyon min. Nahn chuhríhn nduhca̱ che chuhrihn
ye, nde cóh nduhca̱ che chih ye. 11Quenan inó che
quendí dináhn yahn ye ca ̱va che ndedetuhche ye
u va ̱n tena̱hn.

Nahn che quendi vo numa ino vo cotahno vo
Dihvo vo Jesucristo

12Hua rá̱hn che a va tá̱h nducuahn, nde huane
che a ̱ma runeca ̱de u, ate riquendí yune yahn Di-
hvo vo Jesucristo, quenan inó che conahn ndu-
cuahn, te a nedin yahn ye u. 13 Dihnó, nduhca̱
che a rá̱hn rí nchuhn ne, metah tuno tá̱h ndu-
cuahn. Nde metah retumacá ̱h yahn dehtenduh
che a chihcomá̱n ca ̱va che quendí numa inó yune
yahn Dihvo vo Jesucristo. 14 Nduhca̱ sa̱hn che
rano se ca̱de ne, tihca ̱ riquendí yune yahn Dihvo
vo Jesucristo che ritahnó ihyan, nde nda̱ ro che
ndeva Dendiohs u, conán vahchetero.

15 Nducoya̱co vo che a ndah renahn vo veder-
ihquentiyon yahn Dihvo vo Jesucristo ne, tihca̱
nahn che ndedecadino vo. Ndete che hua ti-
hca̱ rendedecadino nchuhn ne, din Dendiohs che

conahn ne nduhca̱ che nahn. 16 Ata̱noca̱ nduh, a
renahnvonduhca̱ che redinyahn, ohua, atenahn
che quendi vo numa ino vo yune yahn Dihvo vo
Jesucristo, hua ca ̱hcoma̱n vo.

17Dihnó, cuiquendi nchuhn yune yáhn. Namin
cua cuande ne yahn dihno vo che runeca̱de vat-
echica ye nduhca ̱ che chicuahn nuhn nchuhn.
18 A a ̱ma ndeh yune rete cuda ̱dó nchuhn yahn
sa ̱hn che vatechica se rihncheh se. Riquendí
riya̱hvé nchuhn, nde a̱ma ri nda̱ché, te a ̱ma ya ̱hn
se che rendihche ta̱n se Dihvo vo Jesucristo, re-
detohnan se vederihquentiyon yahn ye che chih
ye na̱n cruz. 19 Sa ̱hn chahn ne, ndere vatechica
se vedeyeno yahn ma̱n se a chemin che rivahn
dendiohs yahn se. Ndotenanche co cuihna̱n sene,
numacuahn vedeya̱de vatechica se, rahtendihco
se nunde. Ate nda ̱ ro yahn ne, decuihno Dendiohs
sa ̱hn. 20Me uvo ne, ndi cuande vo vahchetero, ne
chenan rino vo che min ca ̱ca Dihvo vo Jesucristo,
ihyan min che ndedevahn ye uvo, ndaconan chi
ye. 21 Uvo ne, ihyan vederih uvo, ate ihyan
min ne, rihquentiyon ye nducuahn dehtenduh,
ne numacuahn vederihquentiyon yudo yahn ye,
ndacorun ye uvo, ndo vo nduhca̱ ma̱n ye.

4
Cuahte yeno vo che ritahno vo Dihvo vo Jesu-

cristo
1 Dihnó che yahinó nchuhn, a ̱ma yenó ca ̱va

ne, ne a ̱ma nahn chí quendihcheró nchuhn. A
ca ̱va nchuhn che quenda̱h yavená̱n na̱n Den-
diohs. Nducote chenan rino vo che ndaconan chi

Dihvo vo Jesucristo ne, cuiquendi nchuhn numa
ino ne cochahtino ne ihyan.

2 Evodia nduco Síntique, nducote ritahno te Di-
hvo vo Jesucristo ne, riya̱hvé ta̱hn che nchahco te
yahn vih, nedin ndah te ndudo nduco vih. 3 Me
ndih dihnó che a̱ma ndah rinan ne u na ̱n ntiyon
yahn Dihvo vo Jesucristo, nahn che conan ne
cahvo vo chahn ca ̱va che nedin ndah te ndudo
nduco vih, te chinan te u, chacotuhn nuhn ndudo
ndah yahn Dihvo vo Jesucristo. Namin Clemente
ma ̱n, ya̱hn ca dihno vo ma̱n, chinan ye u na ̱n
ntiyon min. Nducoya̱ca ihyan chahn ne, a nda-
conahn ca ̱ca Dendiohs ihyan ca ̱va che cuahtenan
ye vahchetero.

4 Cuahn da̱ma cuahte yeno nchuhn yahn che
ritahno ne Dihvo vo Jesucristo. 5Codin yahino ne
nducoya̱ca ihyan, cuacuandeyechechenancuma
ne vedeyahino. A devano ne te a nun ndahconan
chi tun Dihvo vo Jesucristo.

6Hua co ra̱n ne yahn dehtenduh che rahno ne.
Cuica neDendiohs che conan ye nchuhnna ̱nndu-
cuahn. Namin cuahn che cova ̱h ne ne, cueneca̱h
nenundihve cuahn ihyan. 7Ndete che tihca̱ dinne
ne, din Dendiohs che a ̱ma cuahtema̱n ino ne. An-
dahre nde a̱ma ihyan hua conan conahn ye yahn,
ate din ye che a ̱macuahtema ̱n inone. Cuahtema̱n
chedave yahn ne ma̱n, vederendedecadino yahn
nema̱n, cochahtino ne Dihvo vo Jesucristo.

Ndedecadino vo yahn dehtenduh che ndah
8Dihnó, cuendedecadino nchuhn yahn dehten-

duh che ndah ma ̱n, che runeca̱de ma ̱n, dehten-
duh che cuahtenan ino ihyan, ne ndah ca ̱hma ye

yahn ma̱n, dehtenduh che din che ndeva ihyan
yavena̱n Dendiohs ma̱n.

9Cuiquendi ne nducuahn che chicuáhn nchuhn
ma ̱n, nducuahn che ca cuande ne na ̱n renté ma ̱n,
dehtenduhchedínma̱n. Ndete che tihca ̱dinnene,
conducoDendiohs nchuhn, din ye che cuahtema̱n
ino ne na̱n ye.

Ihyan ya̱n Filipos ne, dechuh ye vedino yahn
Pa̱blo

10Nducote ritahnó Dihvo vo Jesucristo ne, a ̱ma
ri yenó che renta̱ tin nchuhn u. A devanó che
hua ndina̱n nchuhn u, ate yahn che yahn chenan
ne ne, hua chi che chinan ne u. 11 Ndiyu che
ra̱hn nundé che a ̱ma va vedereta ̱hn yáhn che
tihca̱ rá̱hn, te a ndi ninó che renán vedeyeno
nducoadecodehno che renda̱cá. 12Adevanóyahn
vedecheva̱h, te a nchuhrihn má̱n. Namin a de-
vanó ta̱ca ̱ cuahn che a ̱ma va dehtenduh, te na ̱hn
cua̱n ne, va yáhn. Chemin che hua ra cuda ̱do u,
a va, o metah yáhn, andahre nde metah deh che
chéh. 13Na ̱n nducuahn che rahno rí ne, nde hua
ra cuda̱do u, te a Dihvo vo Jesucristo che rinan
ye u, rete ye vedechahtino yáhn. 14 Andahre hua
nduh rendotenanne, a̱manda̱hca̱ dinnchuhnche
chinan ne uma̱n che rechuhríhn.

15Nchuhn ihyan ya̱n Filipos, a devano ne te ro
mena ̱n cuahn che nda̱cá nación yahn ne Mace-
donia, che cana ̱n cháhn cahndudó ndudo ndah
yahn Dihvo vo Jesucristo ne, atena ̱n nchuhn che
chinán ne u, dechuh ne vedino yáhn, yahn che
yeno ne che chinánnchuhn, chitahno neDihvo vo
Jesucristo. 16 Ava̱ne ne, cuahn che metah nda ̱cá
nación yahn ne, numanahn che quenan cá ya̱n

Tesalónica ne, a nde ro min cana ̱n ne, dechuh ne
o ino yune vedino yáhn, chinan ne u. 17 Ndiyu
dema ̱n che conda̱ tá̱h vedino yahn nchuhn che
tihca̱ dirún yahn ne. Che tahque nahn ne, che din
ne che ndah ca̱va che nda̱hco menun Dendiohs
yahn ne. 18 Nduco vedino che dechuh nchuhn
nduco dihno vo Epafrodito ne, nde renga ̱va ca
yáhn. Dendiohs ne, a ̱ma renan ino ye che tihca̱
dinne, te anduhneca̱ ndete che ca ̱hnea ̱mavedino
ndah ihyan. 19 Ihyan min ne, numacuahn ved-
erihquentiyon chahte yahn ye, conan ye nchuhn
na ̱n nducuahn vedereta̱hn yahn ne, te ritahno ne
Dihvo vo Jesucristo. 20 ¡Ndevavo yavena̱n Chido vo
Dendiohs cuahn da ̱ma! Tihca ̱ co.

21 Numacuahn vedeyahino yahn Dihvo vo Je-
sucristo, cueneca ̱h nchuhn Dendiohs nducoya̱ca
ihyan yahn Dendiohs che vate ye ta̱n. Cuendeva
ne Dendiohs yahn dihno vo che chenan ye muhn
nducó. 22Cuendeva ne Dendiohs yahn nducoya̱ca
ihyan yahn ye che chenan yemuhn, mena ̱n vihca
ihyan che chenan ye ndeva ̱co emperador.

23 Din yahino Dihvo vo Jesucristo nducoya̱ca
nchuhn. Tihca̱ co.

